
Os signos son indiferentes pero soñan e se 
aparean
a razón é menos veloz 
do lado que fala acumulamos catástrofes

( )

Naturalmente estamos no xardín, nunha 
dimensión de cobertura e todas as artes que se 
derivan da luz: as plásticas, as cintas fílmicas e 
a carne son anteriores á voz [tan alta densidade 
(de poboamento na linguaxe) por célula ao 
cadrado], entón sería unha escritura composta 
de signifi cantes radicais: o tempo-signifi cante, 
Lucy: Lucy in the sky with diamonds..., así ata 
vinte e catro, aínda que non habería cifras nin 
posibilidade matemática de progresar. Teriamos 
un texto descendido dos procesos lumínicos, os 
telefi lmes, o soño e a cópula. De contado tod*s 
estariamos non-vestidos, non-espidos e os nosos 
nomes serían instantáneos cos suxeitos.

[Chus Pato)

Obviou orgullo, orde, organización. Ofreceuse 
orgánica e oral. Obrou oblícua e ousada, ordenou 
o orifi cio oxival coa obscena ortodoxia da orixe. 
Obsequioulle a ortografía do oculto, os outeiros 
do ourego, orografía óptima e ocular, sen 
obstáculos. O outro, opoñente de ofi cio, ostentou 
o obelisco, olfateou os óleos e obrigouse obcecado 
e oftálmico. Oportuna e omnisciente, orou no oído 
del coma ourive ou oráculo, oprimiulle a osamenta 
e oscilou, obsesiva e obtusa, orientándose en 
obstinadas ondas. Operou ocorrente e omnívora, 
omnipresente e oval, ourizada de ósculos. Onerosa, 
ocupou o osíxeno, esqueceu a onomástica, 
obxectivou a ósmose e obnubilouse na orxía 
orbital e olímpica. Ouleou, ouveou, orientou o 
orgasmo ata a ovación opulenta e orquestral 
da orbe e obtivo o ouropel do orballo orlado de 
orquídeas nos oasis do onírico, no oco oceánico. 
Logo observouno e ollouno oufano, ocioso, omiso, 
orfo; opúsculo do ocaso.

